Ербақыт Амантайұлы
 
Үздік өлкетанушы 
 
Таяуда Астанада “Қазақстанның қасиетті жерлерінің географиясы” жөніндегі жұмыс тобының екінші республикалық форумы өтті. Мәдениет және спорт министрлігінің ынтасымен Қазақстан Республикасының Ұлттық музейіне ұлан-байтақ елімізден өлкетанушылар, тарихшы-этнограф ғалымдар, түрлі деңгейдегі музей қызметкерлері жиналды. Жиынға қатысушылар Ұлттық музейде “Рухани жаңғыру” көрме залын салтанатты түрде ашты, Қазақстан халқы Ассамблеясы залындағы “Сақтар қазынасы” ерекше қоймасының ашылуын қызықтады.
Форумның жалпы жиналысын “Қасиетті Қазақстан” орталығының жетекшісі Берік Әбдіғалиұлы кіріспе сөзбен ашып, жүргізіп отырды. Мәдениет және спорт министрлігінің жауапты хатшысы Қуатжан Уәлиев, республикалық ардагерлер кеңесі төрағасының орынбасары Өмірзақ Озғанбаев, Ақмола және Қарағанды облыстық мәдениет басқармаларының басшылары Сәуле Бөрібаева және Еркебұлан Ағымбаев Елбасы Н. Назарбаевтың “Болашаққа бағдар: рухани жаңғыру” мақаласында көтерілген маңызды мәселелердің қолдау тапқанын және осы еңбектегі бастамалардың орындалуы жайын сөз етті.
Рухани жаңғыру жолындағы кешенді істердің қатарында “Туған жер” бағдарламасының танымдық, тәрбиелік қағидалары, әсіресе, өлкетану ісін дамытуға серпін бергендігі атап көрсетілді. Осыған байланысты елімізде “Үздік өлкетанушы” төсбелгісі тағайындалғаны, осы марапатқа алғаш рет ие болған зерттеушілердің есімдері аталды. Мәдениет және спорт министрінің атынан бұл марапат М.Қозыбаев атындағы Солтүстік Қазақстан мемлекеттік университетінің профессоры, Қазақстанның еңбек сіңірген қайраткері Зарқын Сыздықұлы Тайшыбайдың төсіне тағылды. Сол жиында өлкетану ісіне белсенді үлес қосқан бір топ азаматқа Министрдің Құрмет грамоталары мен Алғыс хаттары табыс етілді.

